
Takornariaqarneq aallaavigalugu ilinniarfiusinnaasumik Ilulissani ilinniartoqarfimmik 

pilersitsinissamut aalajangiisoqarsinnaanissaanut tunngavissanik Naalakkersuisut 

misissuinissaat pillugu Inatsisartut aalajangiiffigisassaattut siunnersuut. 

Ilinniartoqarfik minnerpaamik serviceøkonom, Arktisk Turistguide aamma Adventure 

Guide ilinniakkatut pigissavai. Misissuineq kingusinnerpaamik UKA 2023-mi 

Inatsisartunut tunniunneqassaaq. 

 

Inatsisartunut ilaasortamit Nivi Olsen, Demokraatinit saqqummiunneqartoq 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Doris J. Jensen, Siumut, siulittaasoq 

Inatsisartunut ilaasortaq Nivi Olsen, Demokraatit, siulittaasup tullia 

Inatsisartunut ilaasortaq Mala Høy Kúko, Siumut  

Inatsisartunut ilaasortaq Mariia Simonsen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

 

 

UKA2022-mi ulloq 15. november siullermeerinninnerup kingorna ataatsimiititaliap 

siunnersuut misissorpaa. 

 

Siunnersuutip imarisaa siunertaalu 

Takornariaqarneq aallaavigalugu ilinniarfiusinnaasumik Ilulissani ilinniartoqarfimmik 

pilersitsinissamut aalajangiisoqarsinnaanissaanut tunngavissanik Naalakkersuisut 

misissuinissaannik siunnersuummi matumani peqquneqarput. Tamatunnga Ilulissat 

takornariaqarfissuunera peqqutaavoq, taamaattumillu illoqarfimmi tassanerpiaq 

takornariaqarneq aallaavigalugu ilinniarfiusinnaasumik pilersitsineq 

malitseqarluartitsisinnaassalluni. Tassunga assersuutigineqarsinnaavoq innuttaasut tamaani 

najugaqartut ilai takornariaqarnerup alliartortup iluani sulisuusut amerlineri. 

 

Siunnersuutip Inatsisartuni siullermeerneqarnera 

Siunnersuutip siullermeerneqarnerani Naalakkersuisut allannguutissatut siunnersuummik ima 

ittumik saqqummiussipput:  

 

“Ilulissani ilinniarfimmik pilersitsinissaq pillugu Naalakkersuisut misissuinermik 

suliaqaqqullugit peqquneqarnissaanik Inatsisartunut aalajangiiffigisassatut 

siunnersuut. 

Ilinniarfiup minnerpaamik ilinniakkat Serviceøkonom, Arktisk Turistguide aamma 

Adventure Guide neqeroorutigissavai. Misissuineq immikkoortoq 95-imut aamma 

immikkoortoq 107-imut misissuinermut ingerlareersumut ilaassaaq, 

kingusinnerpaamillu 

Inatsisartut 2023-mi upernaakkut ataatsimiilerpata tunniunneqassalluni.” 

 

Ilinniagaqarneq nalinginnaasumik isigalugu nunatsinnut pingaaruteqartorujussuusoq 

oqallinnermi eqqartorneqarluartut ilagivaat. Taamatuttaaq takornariaqarnerup 

inuussutissarsiutitut alliartornera ukkatarineqarluni kiisalu mittarfissuit nutaat ilutigalugit 

takornariaqarnerup annertunerungaatsialernissaa naatsorsuutigineqarluni. Takornariaqarnerup 

iluani inuussutissarsiornermi suliffissat annerpaartai najugaqavissunit sulisoqartinneqassappata 

takornariaqarnerup iluani ilinniagaqartut amerlanerulernissaannik tamanna nassataqassaaq. 

Siunnersuut pillugu tulliuttutigut allaqqasut apeqqutigineqarnissaannut inersuarmi oqallinneq 

pissutissaqalersitsivoq: takornariaqarneq aallaavigalugu ilinniarfiusinnaasumik pilersitsineq 

takornariaqarnermut tunngasunik ilinniarfinnut pioreersunut ajortumik sunniuteqassava? 

Qanoq iliornikkut Kalaallit Nunaata Avannaani Kangianilu pissutsit immikkuullarissut 

eqqarsaatigalugit ilinniarfiit takornariaqarnermut tunngasut taakkununnga 

tulluarsarneqarsinnaappat? Kiisalu ilinniarfimmik nunatsinni sumiiffinni allani pioreersup 

assinganik pilersitsinissaq nukinnik eqqortumik atuinerua?  

 

Ilisimatitsiffiusumik ataatsimiinneq 

Siunnersuummik suliarinninnerminut atatillugu ataatsimiititaliap Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoq ilisimatitsiffiusumik 

ataatsimeeqatigaa. (Ilisimatitsiffiusumik ataatsimiinnissamut aggeqqusissutip aammalu 

Ilinniartitaanermut, Kultureqarnermut, Timersornermut Ilageeqarnermullu Naalakkersuisup 

allakkatigut akissutaata assilineqarneri isumaliutissiissummut matumunnga ilanngussatut 

ilanngunneqarput.) 

 

Apeqqutit 

Ataatsimiititaliap siunnersuummik suliarinninnissaminut Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoq apeqqutinik 

akissuteqaqqullugu qinnuigaa. Ataatsimiititaliamit apeqqutigineqartut assilineri aammalu 

Ilinniartitaanermut, Kultureqarnermut, Timersornermut Ilageeqarnermullu Naalakkersuisup 

akissuteqaataata assilinera isumaliutissiissummut matumunnga ilanngussatut kakkiunneqarput. 

Ataatsimiititaliap siunnersuummik suliarinninnera   

Siunnersuummi matumani pineqartumi misissuinissaq misissuinermut aallartinneqareersumut 

ilanngullugu suliarineqarnissaa Naalakkersuisut allannguutissatut siunnersuutaanni 

siunnersuutigineqartoq ataatsimiititaliap paasivaa. Allannguutissatut siunnersuut naapertorlugu 

tassani aningaasatigut kingunerisassai siunnersuummi matumani nassatarineqartussatut 

naatsorsuussat nunatta karsianut sipaarutaassapput. 

 

Ilisimatitsiffiusumik ataatsimeeqatigiinnerup kingorna ataatsimiititaliallu allakkatigut 

apeqquteqaataasa akineqarnerisa kingorna misissueqqusineq allannguutissatut siunnersuummi 

siunnersuutigineqartoq misissuinermut ingerlareersumut ilanngunneqarnissaa 

takornariaqarnermut ilinniagaqarnerup iluani ineriartornermik siuarsaataassasoq 

ataatsimiititaliamit nalilerneqarpoq.  

 

Nunatsinni takornariaqarnerup ineriartorneranik siuarsaanissap qulakkeernissaanut 

ilinniarfissamik neqerooruteqarsinnaaneq pisariaqartoq ataatsimiititaliamit pingaarutilittut 

isigineqarput. Taamaattumik Inatsisartunut agguaanneqarnissaanut ilanngullugu nassuiaammik 

saqqummiisoqarnissaa ataatsimiititaliamit kissaatigineqarpoq.  

 

Siunnersuutip aningaasatigut kingunerisassai 

Siunnersuut piviusunngortinneqassappat aningaasatigut kingunerisinnaasai siunnersuut 

malillugu allaqqasut ataatsimiititaliap paasivaa, taamaalilluni naatsorsuutigineqanngilaq 

misissuinissamut siunnersuutigineqartumut aningaasartuutissat koruunit millionit affai 

sinnissagai. 

 

Ataatsimiititaliap inassuteqaatai  

 

• Ataatsimiititaliap isumaqatigiittup Naalakkersuisut allannguutissatut siunnersuutaat 

akuerisassanngorlugu inassutigaa.   

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliaq 

  

  

UKA 2022/87 pillugu Kultureqarnermut, Ilinniartitaanermut, Ilisimatusarnermut 

Ilageeqarnermullu Ataatsimiititaliamit apeqqutinut akissuteqaat 

 

Naalakkersuisut ataatsimiisitaliap UKA 2022/87 pillugu 5. april 2023-mi apeqqutaannut 

qujassuteqarput, apeqqutit tullinnguuttumi akineqassapput. 

 
1. UKA2021/95 aamma UKA2021/107 pillugit misissuinermi suut pingaarnertut 

inerniliunneqarpat? 

 

Akissut: Aallaqqaasiutigalugu ilisimatitsissutigissavara nassuiaat 

inaarutaasumik suli naammassineqanngimmat kiisalu Naalakkersuisunit suli 

akuerineqarani. Naatsorsuutigineqarpoq nassuiaat piffissami qanittumi 

tusarniutigineqarumaartoq. 

 

Tamanna erseqqissareerlugu ilisimatitsissutigineqassaaq nassuiaammut 

missingiut tusarniutigineqartussaq ima inernilikkanik imaqarmat. 

 

Inuussutissarsiornermi ilinniarnernut tunngasut: 

• Ilulissani nutaaliornermik ilinniarfik 

• Ilulissani misigisassarsiortitsinermik 

takornariartitsisartunngorniarnissamut piareersaataasumik ilinniarfik 

• Avannaata Kommuniani inuussutissarsiornermik ilinniarnerit 

pikkorissarnerillu qanoq iliuuseqarfigineqartariaqartutut 

siunnersuuteqarfigineqartut 

• Kommune Qeqertalimi Qasigiannguani kulturikkut kingornussanut 

ilinniarfik 

• Inuussutissarsiornermik ilinniartitsineq Kommune Qeqertalimmi 

Avannaata Kommunianiluunniit faginik immikkoortukkuutaartunik 

toqqaasinnaaffiusoq 
 

Nipilersortartut ilinniarfianut tunngasut: 

• Nipilersortartut ilinniarfiat, ukunaniissinnaavoq 

o Aasiaat 

o Sisimiut 

o Ilulissat 
 

GUX inuussutissarsiornermillu ilinniarnertuunngorniarfik: 

• Avannaata Kommuniani inuussutissarsiornermik 

ilinniarnertuunngorniarfik 

• Aasianni ilinniarnertuunngorniaatigaluni nipilersornermik tunngaviusumik 

pikkorissarneq 

Ingerlaqqiffiusumik ilinniarnerit: 

• Najugarisaq qimanngikkaluarlugu attaveqaatit atorlugit 

takornarialerinermi ilinniarnerup periarfissaalernissaa 

• Ilulissani takornarialerinermut tunngasumik ilisimatuutut misissuiffik 

• Ilulissani silap pissusianik ingerlaqqiffiusumik ilinniarfik  

• Nipilersornermik bachelorinngorniarfik 
 

Inuussutissarsiornermi tunngaviusumik ilinniarnerit: 

• Inuusuttut ilinnialernissaannik aqqutissiuussinissaq 

• Suliffeqareerlutik ilinniagaqanngitsut ilinnialersinnaanissaannik 

aqqutissiuussinissaq 

Nassuiaasiami siunnersuutigineqartut erseqqinnerusumik nassuiarneqarput. 

 
2. Ilulissani ilinniartoqarfimmik takornariaqarnermut tunngasunik 

ilinniagaqarfiusinnaasumik pilersitsisoqarnissaanut periarfissat pillugit 

misissuinermut suut isummersuutaappat? Uani una pineqarpoq ilinniartoqarfiup 

minnerpaamik Serviceøkonom, Arktisk Turistguide aammalu Adventure Guide 

ilinniakkatut pigissagai.   

Akissut: 

Siunnersuisooqatigiit Inuussutissarsiutinik ilinniartitsinerit aamma inuussutissarsiutinik 

ilinniartitsinerup iluani pikkorissaanerit pillugit Inatsisartut inatsisaat nr. 10, 19. maj 2010-

meersoq naapertorlugu pilersinneqarput. 

 

Siunnersuisooqatigiit takornariaqarnermut tunngasunik ilinniarnernik assigiinngitsunik 

arlalinnik pilersinneqarsinnaasunik pisariaqartinneqartunillu siunnersuuteqarput. 

Ilisimatitsissutigineqassaarli Ilulissani ilinniartoqarfimmik takornariaqarnermut 

tunngasunik ilinniagaqarfiusinnaasumik minnerpaamillu Serviceøkonom-imut, Arktisk 

Turistguide-imut aammalu Adventure Guide-mut pilersitsisoqarnissaanik 

Siunnersuisooqatigiit siunnersuuteqanngimmata. 

 

Takornariaqarnermut tunngatillugu Siunnersuisooqatigiit ilinniarnermut tunngasut 

siunnersuutaat uteqqillugit ataani takusassiareqqissavakka. 

 

Ingerlaqqiffiusumik ilinniarnerit: 

• Najugarisaq qimanngikkaluarlugu attaveqaatit atorlugit takornarialerinermi 

ilinniarnerup periarfissaalernissaa 

• Ilulissani takornarialerinermut tunngasumik ilisimatuutut misissuiffik 

Inuussutissarsiornermi ilinniarnernut tunngasut: 

• Avannaata Kommuniani nutaaliornermik ilinniarfik 

• Avannaata Kommuniani misigisassarsiortitsinermik 

takornariartitsisartunngorniarnissamut piareersaataasumik ilinniarfik 

• Kommune Qeqertalimi kulturikkut kingornussanut ilinniarfik 

 
3. UKA2021/95 aamma UKA2021/107 pillugit misissuinermut ingerlareersumut 

aalajangiiffigisassatut siunnersuut UKA2022/87 qanoq ilanngullugu 

suliarineqarpa? 

a. UKA2021/95 aamma UKA2021/107 pillugit misissuinermut 

ingerlareersumut aalajangiiffigisassatut siunnersuutip imarisaata 

annertussusaa tamakkerlugu ilanngunnissaa ajornarsimanngila? 

Tassani misissuinermut suut ilanngunneqarsimanersut suullu 

ilanngunneqarsimannginnersut pillugit nassuiaasoqarnissaa 

kissaatigineqarpoq. 

 

Akissut: Immikkoortoq 87-imut siunnersuut kiisalu Naalakkersuisut 

allannguutissatut siunnersuutaat Siunnersuisooqatigiinnit 

sammineqarpoq. Naalakkersuisut allannguutissatut siunnersuutaat 

suliamut ingerlareersumut ilanngunneqarpoq, tassungalu atatillugu 

Siunnersuisooqatigiit ataatsimiinnerminni allannguutissatut siunnersuut 

qulaajarsimavaat kingornalu nalunaarummi siunnersuutinik 

saqqummiussaqarlutik. 

 

b. Aalajangiiffigisassatut siunnersuutip imarisaasa ilai misissuinermut 

ilanngunneqarsimanngippata, ilanngunneqarsimannginnerinut 

tunuliaqutaasut pillugit nassuiaasoqarnissaa kissaatigineqarpoq. 

 

Akissut: 3.a.-mut akissut innersuunneqassaaq. 

 

 

Inussiarnersumik Inuulluaqqusillunga 

 

 

Peter Olsen 


